
Bu tələbin qəbul edilməsindən 
cəmi 15 gün sonra ulu öndər Heydər 
Əliyev Avropa Şurası Baş Katibinə xü-
susi məktub göndərərək Azərbaycanın 
Avropa Şurasına tam hüquqlu üzv 
qəbul edilmək, İnsan hüquqları və 
azadlığı haqqında Avropa Konvensi-
yasına qoşulmaq niyyətində olduğunu 
bildirmişdir. 

1999-cı ildə qüvvəyə minən 
“Tərəfdaşlıq və Əməkdaşlıq Sazişi” 
Avropa İttifaqı ilə Azərbaycan arasın-
da siyasi, iqtisadi əlaqələr daha da 
gücləndirmiş, ticarət, elm, mədəniyyət, 
sərmayə və qanunvericilik kimi bir çox 
müddəa isə çoxşaxəli münasibətləri 
genişləndirmişdir. Həmin tarixdən 
etibarən Aİ-nin Azərbaycana yardımla-
rının miqyası da xeyli artmışdır. Qeyd 
edək ki, 1996-cı ildə imzalanan sazişin 
qüvvəyə minməsindən bir il əvvəl – 
1998-ci ildə Aİ ölkəmizə xüsusi elçi 
təyin etmişdir. Bundan əlavə, müstəqil 
respublikamız 2004-cü ildə “Avropa 
Qonşuluq Siyasəti”nə, 2009-cu ildə 
isə “Şərq Tərəfdaşlığı” proqramına 
qoşulmuşdur. 

Avropa İttifaqı ilə Azərbaycan 
uzun illərdir müxtəlif sahələr 
üzrə əməkdaşlıq edir. Əlbəttə, 
Azərbaycanın xarici siyasət 
istiqamətləri, güclü siyasi təmaslarımız 
bu əməkdaşlığın daha da 
genişlənməsinə yaxşı zəmin yaradır. 
Dövlət başçısının çıxışları zamanı 
qeyd etdiyi kimi, Aİ bizim əsas ticarət 
tərəfdaşımızdır. Belə ki, ölkəmiz ticarət 
dövriyyəsinin təxminən 40 faizini Avro-
pa İttifaqı ilə aparır. 

Təsəvvür edin, üzv dövlətlərdən 
1700-dən çox şirkət müxtəlif sahələr 
üzrə ölkəmizdə fəaliyyət göstərir. Bu 
rəqəm həm də Azərbacanla Avro-
pa İttifaqı arasındakı iqtisadi-ticari 
əlaqələrin həcmini nümayiş etdirir. 

Bu ilin iyul ayında ölkə başçısı 
Avropa İttifaqının prezidenti Şarl 
Mişeli qəbul edərkən vurğulamışdır 
ki, münasibətlərin gündəliyində duran 
ən mühüm məsələlərdən biri də ener-
ji təhlükəsizliyidir. Bu mənada Cənub 
Qaz Dəhlizi layihəsinin tamamlanma-

sını böyük nailiyyət kimi qeyd etsək, 
yanılmış olmarıq. 

Bildiyiniz kimi, 2020-ci ilin so-
nunda dəhlizin sonuncu seqmenti 
olan Trans–Adriatik kəməri istismara 
verildi. Cəmi 6 ay ərzində ölkəmizdən 
Aİ üzvü olan dövlətlər xüsusilə İtaliya, 
Bolqarıstan və Yunanıstana 3 milyard 
kubmetrdən çox təbii qaz ixrac edildi. 
Təbii ki, bundan sonra Avropa bazarı-
na ixrac olunacaq qazın həcmi daha 
da artacaq. 

Xatırladaq ki, Azərbaycan uzun 
illərdir Cənub Qaz Dəhlizi Məşvərət 
Şurasına sədrlik edir. Bundan əlavə, 
Azərbaycan Avropadan olan isteh-
lakçıların xam neft təchizatçısıdır. 
Əlbəttə, neft və qaz təchizatçısı 
kimi ölkəmizin potensialının artması 
tranzit ölkələr və istehlakçılar üçün 
yeni imkanların yaranması deməkdir. 
Belə ki, Azərbaycan qazı təkcə yeni 
marşrutdan olan deyil, həm də yeni 
mənbədən olan yanacaqdır. 

İttifaqla Azərbaycan arasında 
nəqliyyat-logistika sahəsində də 
güclü əlaqələr mövcuddur. Son illərdə 
bu sahəyə yatırılan investisiyalar 
ölkəmizə mühüm nəqliyyat mərkəzi 
olmaq imkanı yaradıb. Ölkə başçısı 
bu barədə demişdir: “Şərq–Qərb və 
Şimal–Cənub dəhlizləri ölkəmizin 
ərazisindən keçir. Sözsüz ki, coğrafi 
mövqeyimiz üstünlük yaradır, lakin 
nəqliyyat sektoruna investisiyalar 
yatırılmasaydı, coğrafi mövqeyimiz o 
qədər də böyük məna kəsb etməzdi. 
Bu səbəbdən də son illərdə bizim bu 

istiqamətdəki səylərimiz artıq yaxşı 
nəticələr verir, Azərbaycan mühüm 
tranzit ölkəyə çevrilir. Gələcəkdə bizim 
tranzit ölkə kimi rolumuz, sözsüz ki, 
artacaq”.

Aİ ilə Azərbaycan arasında 
əlaqələrin yarandığı ilk illərdən 
bugünə kimi davam edən qarşılıqlı 
əməkdaşlıq təşəbbüsü daim artmış, 
genişlənmişdir. Ümumiyyətlə, qurumla 
Azərbaycan arasında münasibətlərin 
inkişafı iki tərəf üçün də önəmli 
tərəfdaşlıq prioritetlərindən biri hesab 
edilir. Əlbəttə, bunun bir çox səbəbi 
var. Cənubi Qafqazın lider dövləti 
kimi, Azərbaycan Avropa İttifaqının 
daim diqqət mərkəzində olmuşdur. 
Bu əməkdaşlıq bütövlükdə regio-
nun gələcəyi üçün böyük əhəmiyyət 
kəsb edir. Azərbaycanın II Qarabağ 
müharibəsində qazandığı zəfərdən 
sonra dünya miqyasında artan nüfuzu 
Avropa İttifaqı ilə bundan sonrakı 
əlaqələrin formalaşmasında da mü-
hüm rol oynayacaq. 

Oktyabrın 6-da ölkəmizin başçısı 
Aİ-nin ölkəmizə yeni təyin olunmuş 
səlahiyyətli səfiri Petr Mixalkonun 
etimadnaməsini qəbul edərkən 
əməkdaşlığa dair gələcək planlar-
dan danışıldı. Səfir qeyd etdi ki, 
Azərbaycanla qarşılıqlı əlaqələrin 
gücləndirilməsi Aİ-nin Cənubi Qaf-
qazla münasibətlərində ən önəmli 
hədəflərdən biridir. Bu mənada yeni 
sahələr üzrə əməkdaşlıq layihələri 
hazırlanır. Onun sözlərinə görə, 
Avropa İttifaqı iqtisadiyyat, enerji, 

investisiyalar, infrastruktur və qar-
şılıqlı əməkdaşlıq kimi sahələr üzrə 
Azərbaycanla işləməyə hazırdır. 

Cari ilin iyul ayında ölkəmizdə 
səfərdə olan Avropa İttifaqının Qonşu-
luq və Genişlənmə üzrə komissarı Oli-
ver Varheyli də ölkəmizlə Aİ arasında 
olan münasibətlərin perspektivlərindən 
bəhs edərkən bildirib ki, Azərbaycan 
regionda həyata keçirilən layihələrdə 
uğurlu iştirakı ilə digər dövlətlərə 
müsbət örnək olur. Səfərdən son-
ra Aİ-nin rəsmi saytına müsahibə 
verən komissar deyib ki, Azərbaycan 
inkişafda olan dövlətlər arasında 
ön sıralarda qərarlaşıb. Müsahibə 
zamanı ölkəmizin koronavirusla uğurla 
mübarizə apardığı,  Azərbaycanda 
iqtisadiyyatın pandemiya dövrünün 
yaratdığı çətinliklərə baxmayaraq, çox 
cüzi təsirə məruz qaldığı xüsusi qeyd 
edilib. Vurğulanıb ki, Azərbaycanın 
inkişafı regionun tərəqqisi deməkdir. 
Azərbaycan regionun inkişafına, inf-
rastrukturun genişlənməsinə, qarşılıqlı 
əlaqələrin gücləndirilməsinə müsbət 
töhfələr verir. 

Yeri gəlmişkən qeyd edək ki, 
dövlətimizin başçısı oktyabrın 19-da 
Avropa İttifaqının xüsusi nümayəndəsi 
Toivo Klaarı qəbul edib. Görüş 
zamanı Azərbaycanla Aİ arasın-
da əməkdaşlığın gələcək inkişaf 
perspektivləri müzakirə edilib. Bil-
dirilib ki, Azərbaycan Aİ-nin etibarlı 
tərəfdaşıdır. T.Klaar bu ilin iyul ayında 
Avropa İttifaqı Şurasının Prezidenti 
Şarl Mişelin ölkəmizə səfəri zamanı 
Prezident İlham Əliyevlə keçirilən gö-
rüşün Azərbaycan–Aİ münasibətlərinin 
inkişafına mühüm töhfələr verdiyini 
deyib. 

Məlum olduğu kimi, Avropa İttifaqı-
na üzv dövlətlərdən bəziləri  Qaraba-
ğın bərpası prosesində Azərbaycanla 
əməkdaşlıq etmək niyyətindədir. Bu 
da, öz növbəsində, Aİ ilə Azərbaycan 
arasında əlaqələrin güclənməsinə 
təkan verən amillərdən biridir. 

İmran ƏLİYEV, 
“Xalq qəzeti” 

 Avropa İttifaqı: Azərbaycanın 
inkişafı regionun tərəqqisi deməkdir

Azərbaycan Avropa İttifaqının 9 üzv dövləti ilə strateji 
tərəfdaşlıq haqqında sənədlər imzalayıb və ya qəbul 
edib. Beləliklə, Avropa İttifaqına üzv dövlətlərin üçdəbiri 
Azərbaycanı strateji tərəfdaş hesab edir. Düşünürəm 
ki, bu, bizim hökumətimizin çox böyük nailiyyətidir. Bu, 
həmçinin əməkdaşlıq üçün əlavə imkanlar yaradır.

İlham ƏLİYEV 
Azərbaycan Respublikasının Prezidenti 

Azərbaycanla Avropa İttifaqı (Aİ) arasında əlaqələr ötən 
əsrin 90-cı illərinin əvvəllərində yaranmışdır. 1992-ci ildə 
Azərbaycan Parlamenti Avropa Şurasına müraciət edərək 

“xüsusi dəvət edilmiş qonaq” statusu almaq niyyətini bildirib. 
Üç il sonra ölkəmizin   1994-cü ildə qəbul edilmiş Cənubi Qafqaz 
dövlətlərinin Avropa Şurasına üzv qəbul edilmək üçün müraciət 
hüququnu nəzərdə tutan 1247 nömrəli tövsiyə sənədini rəhbər 
tutaraq, Azərbaycanın “xüsusi dəvət edilmiş qonaq” statusu almaq 
barədə müraciətinin nəzərdən keçirilməsi təşəbbüsü ilə çıxış 
etmişdir. 1996-cı ildə Azərbaycana tələb etdiyi status verilmişdir. 

22 oktyabr 2020-ci il
Həmin gün: 
– Prezident İlham Əliyev özünün rəsmi 

“Twitter” səhifəsində bildirib: “Müzəffər 
Azərbaycan Ordusu Füzuli rayonunun 
Mollavəli, Yuxarı Rəfidinli, Aşağı Rəfidinli, 
Cəbrayıl rayonunun Sirik, Şıxlar, Məstəlibəyli, 
Dərzili kəndlərini işğaldan azad etmişdir. 
Eşq olsun Azərbaycan Ordusuna! Qarabağ 
Azərbaycandır!”;

– Prezident İlham Əliyev “Twitter” 
səhifəsində yayımlanan ikinci bir paylaşım-
da diqqətə çatdırıb: “Müzəffər Azərbaycan 
Ordusu Zəngilanın Kolluqışlaq, Malatke-
şin, Kənd Zəngilan, Genlik, Vəliqulubəyli, 
Qaradərə, Çöpədərə, Tatar, Tiri, Əmirxanlı, 
Qarqulu, Bartaz, Dəlləkli kəndlərini və 
Ağbənd qəsəbəsini işğaldan azad etmişdir. 
Eşq olsun Azərbaycan Ordusuna! Qarabağ 
Azərbaycandır!”;

– Prezident İlham Əliyev özünün rəsmi 
“Twitter” səhifəsində yayımlanan digər 
bir paylaşımda isə vurğulayıb: “Ağbənd 
qəsəbəsinin azad edilməsi ilə Azərbaycan 
və İran İslam Respublikası dövlət sərhədinin 
tam nəzarətə götürülməsi təmin olundu. Bu 
münasibətlə Azərbaycan və İran xalqını təbrik 
edirəm. Eşq olsun müzəffər Azərbaycan 
Ordusuna!”;

– Prezident İlham Əliyev Türkiyə Respub-
likasının Baş Ombudsmanı Şərəf Malkoçu 
qəbul edib;

– Birinci vitse-prezidenti Mehriban Əliyeva 
Trend İnformasiya Agentliyinə müsahibə 
verib. Müsahibədə Birinci xanım bildirib: 
“Uzun fasilədən, təqribən 30 ildən sonra biz 
hamımız Azərbaycan əsgərinin doğma tor-
paqlarımızda bayrağımızı sancmasını qürurla 
müşahidə edirik. Bu, sadəcə, hərbi uğur de-
yil. Bu, tarixi ədalətin bərpasıdır, çünki bunlar 
bizim əzəli, tarixi torpaqlarımızdır.

Mübaliğəsiz demək olar ki, bu gün 
 Prezident İlham Əliyev başda olmaqla 
Azərbaycan xalqı yeni tarix yazır”;

– Prezidentin köməkçisi – Prezident 
Administrasiyasının Xarici siyasət məsələləri 
şöbəsinin müdiri Hikmət Hacıyev “Twitter”də 
qeyd edib: “Azərbaycanın möhtəşəm turizm 
mərkəzi olan və hərbi əməliyyatların apa-
rıldığı ərazidən uzaqda olan Qəbələ şəhəri 
Ermənistanın raket zərbələrinə hədəf olub”.

***
Müdafiə Nazirliyi cəbhədəki vəziyyətlə 

bağlı məlumat yayıb:  
– oktyabrın 21-i gün ərzində və  22-nə 

keçən gecə cəbhənin Ağdərə–Ağdam, 
Füzuli–Cəbrayıl və Zəngilan–Qubadlı 
istiqamətlərində döyüş əməliyyatları müxtəlif 
intensivliklə davam edib. Düşmən müdafiə 
mövqelərimizi atıcı silahlar, minaatanlar və 
toplardan atəşə tutub;

– ordumuzun keçirdiyi əməliyyat 
nəticəsində cəbhənin Qubadlı istiqamətində 
Ermənistan silahlı qüvvələrinin müdafiə 
olunan bölmələri şəxsi heyət və hərbi texni-
kada itki verərək vacib yüksəklik və bir sıra 
mövqelərdən geri çəkilməyə məcbur edilib;

– Ermənistan silahlı qüvvələrinin cəbhənin 
Xocavənd istiqamətində mövqe tutan 155-ci 
artilleriya alayının D-20 batareyasının şəxsi 
heyəti arasında çoxlu sayda yaralanan var. 
Onların təxliyəsi üçün nəqliyyat vasitəsinin 
çatışmazlığı və yolların bağlı olması məlum 
olub;

– Hadrut qəsəbəsindən şimalda yerləşən 
düşmənin artilleriya bölmələrinə yeni 
gətirilmiş könüllülər atəş mövqelərini tərk 
edərək qaçıblar;

– Ağdərə istiqamətində yerləşən 5-ci 
dağatıcı alayın müdafiə sahəsinə endirilən ar-
tilleriya zərbələri nəticəsində düşmən ölən və 
yaralanan olmaqla çoxlu sayda itki verib. Ala-
yın 3-cü taborunun komandiri Robert Ham-
bartsumyan itkin düşüb, taborun qərargah 
rəisi isə məhv edilib. Yeraltı sığınacağın 
sıradan çıxarılması nəticəsində düşmənin 
şəxsi heyət arasında xeyli itki olub;

– 543-cü alayın müdafiə sahəsinə açılan 
atəş nəticəsində şəxsi heyət arasında xeyli 
itki var. Alay komandiri yaralanıb, onun müa-
vini, tabor komandiri Araik Hovakimyan, onun 
müavinləri, minaatan batareyası və bölüyü-
nün komandirləri məhv edilib. 1-ci taborun bir 
bölüyünün şəxsi heyəti döyüşə girməkdən 
imtina edib;

– hazırda bütün cəbhə boyu döyüşlər 
davam edir. Qoşunlarımız əməliyyat şəraitinə 
nəzarət edir.

***
Beynəlxalq təşkilatlar tərəfindən 

Ermənistan silahlı qüvvələrinin 
Azərbaycanın şəhər və rayonlarını atəşə 
tutması, dinc əhalinin qətlə yetirilməsi 
pislənilir, Qarabağ münaqişəsinin həllində 
ölkəmizin haqlı mövqeyi dəstəklənir:

– Fransada Azərbaycanın Dostları As-
sosiasiyasının sədri, Fransa parlamentinin 
fəxri üzvü Jan-Fransua Manselin verdiyi 
bəyanatda Ermənistanın işğalçılıq siyasəti 
kəskin tənqid olunur;

– Beynəlxalq Türk Mədəniyyəti və İrsi 
Fondu Ermənistanın Gəncəyə hərbi təcavüz 
aktını pisləyir;

 – İslam Əməkdaşlıq Təşkilatı Ermənistan 
silahlı qüvvələrinin işğal olunmuş Azərbaycan 
ərazilərindən tam və qeyd-şərtsiz çıxmasının 
zəruriliyini diqqətə çatdırır;

– Avropa İttifaqı–Azərbaycan Parlament 
Əməkdaşlıq Komitəsi bürosunun iclasında 
Ermənistanın atəşkəsi pozaraq Azərbaycanın 
yaşayış məntəqələrinə raketlərlə hücum 
etdiyi vurğulanır.

***
Çin, İtaliya, İsveçrə və Türkiyə KİV-ləri 

tərəfindən Azərbaycan ərazilərinin işğaldan 
azad olunması barədə xəbərlər yayılıb.

Misirli yazıçı və tədqiqatçı, “Qarabağ: 
Qafqazda sülhə aparan yol” kitabının müəllifi 
Əhməd Abdo Tərabik “Alwasela” qəzetində 
dərc etdirdiyi məqaləsində görkəmli fransız 
yazıçı və diplomatların ermənilərin miskin 
və məkrli xisləti haqqında fikirlərini payla-
şıb. Bu gün erməni lobbisinin təsiri altında 
olan Fransa hökumətinin Azərbaycana və 
Türkiyəyə qarşı ədalətsiz mövqedən çıxışını 
vurğulayan tədqiqatçı Misir ictimaiyyətini 
fransız mütəfəkkirlərin “əzabkeş xalq” barədə 
söylədikləri ilə tanış edib.

Məqalə görkəmli fransız yazıçısı Alek-
sandr Dümanın (ata) ermənilər haqqında 
yazdığı sözlərlə başlayır: “Ermənilər həmişə 
başqa dinə qulluq edən hökmdarların 
hakimiyyəti altında olublar. Nəticədə öz fikir, 
niyyət və duyğularını gizli saxlayan, hiyləgər 
və kələkbaz adamlara çevriliblər”.

Tərabik XIX əsr fransız səyyahı Arman 
Pyer de Şölyenin də  ermənilər haqqında 
dediklərini diqqətə çatdırıb: “...Mən onlarla 
(ermənilərlə) heç zaman dil tapa bilmədim. 
Onların hiyləgərliyi olduqca iyrənc, alçaq-
lığı olduqca dözülməz, əclaflığı olduqca 
təəssüfləndiricidir”.

“Xalq qəzeti”

Zəfər 
tarixinin 
xronikası

Prezidentimizin simasında 
əzm və qətiyyət gördüm

Füzulinin işğaldan azad olunmasının 
ildönümü münasibətilə başda şəhid anaları 
olmaqla, bütün Azərbaycan xalqını, Ali Baş 
Komandanı, qazilərimizi, Azərbaycan Ordu-
sunu təbrik edən U.Mirzəyev deyib: “Bu gün 
münasibətilə hər kəsə təbrik payı düşür. Çünki 
Füzuli bir açar idi və onun işğaldan azad 
olunması müharibənin sonrakı taleyini həll 
etdi. Hər kəs fərqində idi ki, artıq Azərbaycan 
Ordusunu dayandırmaq mümkün deyil, Silahlı 
Qüvvələrimiz qələbəyə doğru gedir. Füzuli ən 
ağır döyüşlərin getdiyi məkan idi. Ermənilərin 
ən çətin keçilə biləcək səngərləri, dillər əzbəri 
olmuş “Ohanyan səddi” burada qurulmuşdu, 
hərbi birləşmələri daha çox bu istiqamətdə 
yerləşmişdi. Füzulini itirmək Ermənistanın 
terrorçu hərbi birləşmələrinin belinin qırılması 
demək idi. Ali Baş Komandanımızın rəhbərliyi 
ilə hazırlanmış çox düzgün hərbi plan bizi 
möhtəşəm Qələbəyə apardı”.

BAMF prezidenti dövlətimizin başçısı 
ilə görüşü barədə də danışıb: “Dövlətimizin 
başçısı, təxminən 30 nəfərlik bir heyətlə Fü-
zulinin yenidən qurulmasının təməlini qoydu. 
Təbii ki, tədbirdə iştirak üçün xüsusi seçim 
aparılmışdı. İştirakçıların çoxu Azərbaycanın 
son 30 illik qanlı-qadalı dövründə çəkdiyi 
zəhmətlərin müqabilində seçilmişdi. Füzulidə 
keçirilən təməlqoyma mərasimində iştirak 
etdiyim üçün özümü şanslı sayıram. Belə bir 
tədbirdə iştirak etmək çox böyük xoşbəxtlikdir. 
Əlbəttə, Füzulinin 130 minlik əhalisinin hər biri 
orada olmağa, bizi Qələbəyə aparan Ali Baş 
Komandanla görüşməyə layiqdir. Bu qədər 
insanın arasından seçilmək çox böyük bir 
şans idi”.

Umud Mirzəyev azad edilmiş ərazilərin, 
o cümlədən Füzuli şəhərinin, rayonunun 

yenidən qurulacağına, əvvəlkindən də 
yaxşı olacağına əminliyini bildirib: “Füzu-
linin bərpasının təməl daşı qoyuldu. Necə 
olacaq? Çox gözəl olacaq, buna əminəm. 
Mən səmimi keçən görüş zamanı Prezidentin 
sözlərində, simasında bir əzm, bir qətiyyət 
gördün. Bu əzm və qətiyyəti biz bir il əvvəl 
müharibə gedən zaman da görürdük. O 
zaman dövlətimizin başçısı bütün təzyiqlərə 
baxmayaraq, müharibədə qələbə çalmaq, 
sona qədər getmək əzmində idi. Bu gün isə 
O, azad olunmuş torpaqları bərpa etmək, 
dirçəltmək əzmindədir. Əminəm ki, Prezidentin 
ortaya qoyduğu qətiyyət tezliklə öz bəhrəsini 
verəcək, Füzuli, Qarabağ sakinləri doğma 
yurd-yuvalarına qayıdacaqlar.

Görüşdə ağsaqqal sözü deyən, gənclər, 
mədəniyyət xadimləri adından çıxış edənlər 
oldu. Görüşdə mənə də çıxış etmək üçün 
imkan yaradıldı. Prezidentimizlə çox yaxın 
ünsiyyətimiz oldu. Mən də sözümü dedim, 
fikirlərimi çatdırdım. Qürurverici bir gün idi. Fü-
zulinin layihəsi çox möhtəşəmdir. Bu layihə ilə 
bağlı demək olar bütün detalları çox diqqətlə 
nəzərdən keçirdim. Təməlqoyma mərasimində 
bir ovuc beton tökmək mənə də nəsib oldu”.

U.Mirzəyev, sonda deyib: “Bu gün 
Füzulidə çox böyük quruculuq işləri gedir. 
Beynəlxalq hava limanı, Şuşaya çox rahat 
yol inşa edilib, işıq, su və digər infrastruktur 
layihələri həyata keçirilir. Bunların hamısı bir 
füzulili olaraq məni çox qürurlandırır. İnşallah, 
ən böyük bayramımızı və ən böyük tədbirimizi 
yaxın günlərdə - noyabr ayında Şuşanın alın-
ması ilə əlaqədar qeyd edəcəyik”.

Prezident İlham Əliyev və birinci xanım 
Mehriban Əliyeva oktyabrın 17-də Füzuli rayonunun 
işğaldan azad olunmasının ildönümü ilə əlaqədar 
rayona səfər edərək ictimaiyyət nümayəndələri 
ilə görüşüblər. Görüşdə iştirak edən Füzulinin 
tanınmış ziyalıları arasında Beynəlxalq Avrasiya 
Mətbuat Fondunun Prezidenti Umud Mirzəyev də 
olub. Umud Mirzəyev dövlətimizin başçısı və birinci 
xanımla görüşün təəssüratlarını AZƏRTAC-la 
bölüşüb.

2021-ci ilin “İnvestisiya Proqramı”na  
uyğun olaraq Yasamal rayonunda  
Heydər Hüseynov küçəsi əsaslı şəkildə təmir 
olunaraq vətəndaşların istifadəsinə verilib. 
 AAYDA-dan verilən məlumatda bildirilir 
ki, aparılan təmir işləri zamanı küçə boyu 
köhnə asfalt–beton örtüyü ilə yanaşı, zəruri 
olan yerlərdə piyada səkiləri bərpa olunub, 
hərəkət hissəsi asfaltlanıb. Küçə boyu  
2180 kvadratmetr səki inşa olunub,  
586 paqonmetr səki daşı düzülüb. 

Yasamal rayonunda 
Heydər Hüseynov küçəsi 

əsaslı təmir olunub

Küçə boyu səth sularının normal kənarlaşdırılması üçün 
nəzərdə tutulmuş yağış-kanalizasiya sistemi bərpa olunaraq 
işlək vəziyyətə gətirilib, yeraltı kommunikasiya xətlərinə yeni 
baxış qapaqları qoyulub. 

Layihənin sonuncu mərhələsində avtonəqliyyat 
vasitələrinin normal hərəkətinin təmin edilməsi məqsədi 
ilə, zəruri yerlərdə yol nişanları və məlumatverici lövhələr 
quraşdırılıb, yolcizgi və yolgöstərici xətlər, həmçinin piyada 
zolaqları çəkilməklə sözügedən ərazidə yeni və müasir yol 
infratsrukturu yaradılıb. 

Qeyd edək ki, 2021-ci ilin “İnvestisiya Proqramı”na uyğun 
olaraq Yasamal rayonu üzrə nəzərdə tutulan və ümumi 
uzunluğu 4 km olan 11 küçədə əsaslı təmir işləri icra olunub.

Dövlət başçısının tapşırığına əsasən, agentlik tərəfindən 
2019–2020-ci illər ərzində Yasamal rayonu ərazisində  
15 kilometrdən çox uzunluğa malik küçə təmir edilib.

“Xalq qəzeti”

Dövlət Gömrük Komitəsinin Mətbuat və 
İctimaiyyətlə Əlaqələr İdarəsinin məlumatı

Azərbaycan Respublikası humanizm, qarşılıqlı hörmət və mehriban 
qonşuluq prinsiplərindən çıxış edərək və xoş niyyət nümayiş 
etdirərək İran İslam Respublikasının vətəndaşları Barzegar Haghı 

Jafar Ghazanfar və Norouzı Shahroud Heıdar müvafiq razılaşmaya əsasən 
oktyabrın 21-i səhər saatlarında öz ölkələrinə qaytarılıb.

Xatırladaq ki, adıçəkilən şəxslər malları 
sənədlərdən və gömrük eyniləşdirilməsi 
vasitələrindən aldatma yolu ilə istifadə 
etməklə Azərbaycan Respublikasının 
gömrük sərhədindən qaçaqmalçılıq 
yolu ilə keçirmələri, habelə Azərbaycan 
Respublikasının mühafizə olunan dövlət 
sərhədini müəyyən edilmiş sənədlər olmadan 
və nəzarət-buraxılış məntəqələrindən 
kənarda, qanunsuz olaraq keçdiklərinə görə 
saxlanılmışdılar.

